                                                                                                ЩЭШ1Э Щамсэт,
                                                                                   филологие ш1эныгъэхэмк1э доктор

                                    МЭЩБЭШ1Э  ИСХЬАКЪ  ИБЗЭ  ХАБЗЭХЭР
  «ГущыIэ дахэм благъори гъуанэм къырещы»,– аIуагъ адыгэмэ. Зыгорэ блэгъо гъолъыпIэм кIэрытIысхьи, дахэу гущыIэмэ, орэд къыфиIозэ, ар къырищыгъэкIэ арэп арэущтэу зыкIаIуагъэр: гущыIэ дахэр имыгуапэу ц1ыф щыIэп, анахь губжыпхэри,  шэнычъэри псэлъэ хъарзынэм димыщэхэу, къыдимыгъазэу бэрэ къыхэкIрэп. Хэти фэмыдэу тхакIом бзэ Iулъын фае: къэбарыр зэсэгъэкIу, къэсэIуатэ, цIыф зэфэшъхьафхэр къэсэгъэлъагъох оIокIэ, тхакIо ухъугъэу къикIрэп. ТхэкIо дэгъум ытхырэр зэкIэмэ агурыIоныр апэрэ Iоф. Ар тхэкIо дэгъоу щытмэ къызэрэпшIэщтыр ащ ыбзэ ежь  къыпкъырыкIыгъэу, адрэ тхакIохэм абзэ фэмыдэмэ ары. Ежь иеу бзэ зыIумылъыр тхакIо хъун ылъэкIыщтэп: зы псалъэм уеджэмэ, ар зытхыгъэр къэошIэмэ, ащыгъум а тхакIом бзэ дэгъу Iулъ. «Ащ изы гущыIэухыгъэ сежъугъаджи, ар зытхыгъэр тхак1о хъущтми мыхъущтыми къышъосIощт», –  ыIощтыгъэ Максим Горькэм. Бзэм ылъэныкъокIэ тхак1охэм, анахьэу ныбжьыкIэхэм, ар бэрэ афычIэкIотэу къыхэкIыгъ.

   Жэбзэ дахэ МэщбэшIэ Исхьакъ 1улъ. Ар гущыIэм (прозэкIэ тхыгъэм) зэрэрыпсэурэм фэгъэхьыгъ тызтегущыIэрэр, анахьэу «Бзыикъо зау» зыцIэ романыр ары. ЦIыфыр, ар зыхэт дунаир къыгъэлъэгъогъэнхэмкIэ МэщбэшIэ Исхьакъ амалышхохэр IэкIэлъых: шIуцIэри, фыжьыри, плъыжьыри, уцышъори, нэмыкIэу къэпIон хъумэ, шъо техьэ-текIэу цIыфми, дунайми зыдаIыгъэу, зэфэшъхьаф зышIхэрэр ащ дэгъоу къегъэлъагъох – IэпэIэсэныгъэм илъэгэпIэ иных ахэр. А лъэныкъомкIэ «Бзыикъо заор» тхакIом иадрэ романхэм афэд, ау зэратекIырэ лъэныкъохэри иIэх. Ахэмэ тынаIэ анахьэу атетыщт.


Шъыпкъэр  пIон хъумэ, МэщбашIэм ыбзэ зыфэдэм фэгъэхьыгъэу тхыгъэ псэу, тхыгъэ хэхыгъэ джы непэрэ мафэу тызнэсыгъэми щыIэп – тишIэныгъэлэжьхэм ащкIэ къатенэрэр макIэп. Ахэри  ащ нэсынхэм ущыгугъы хъущт – Iофыгъор лъэгъупIэ чIыпIэ ит, уебгъукIонэу тефэрэп. АщкIэ бзэшIэныгъэм пылъ ныбжьыкIэхэм нахь загъэчанын фае – а Iофыр  зэшIозыхын зылъэкIыщтхэр ахэмэ ахэтых. 


«Бзыикъо заом» уеджэ зыхъукIэ, адыгэ лъэпкъхэр – абдзахэхэр, бжъэды- гъухэр, бэслъыныехэр, шапсыгъэхэр, къэбэртаехэр – зэрэгущыIэхэрэ бзэ пстэуми уаIокIэ. Ащ хэбзэ гъэнэфагъэ хэлъ нахь, ау къодыеу тхакIом ышIэн ымышIэкIэ къыугупшысыгъэп. Адыгэхэр лъэпкъыбэ мэхъух, 12 нэсэу ары къызэралъытэрэр. Шапсыгъэхэм язакъоу мин 700 фэдиз хъущтыгъэхэу Хъан-Джэрые  къетхыжьы. Адрэ лъэпкъхэри цIыкIугъэхэп – зэхэубытагъэу къэпIон хъумэ, миллион зытIум  нэсыгъэхэн фае. Абхъаз тарихълэжьэу Дзидзарие зэритхыжьырэмкIэ, Тыркум икIыжьыгъэр миллионрэ минишъэ заулэрэ хъущтыгъэх. Ахэр зыщыпсэущтыгъэ чIыгури  къогъу горэм къолъэу щытыгъэп – хым икIыхь-икIыхьэу, хы Ш1уцIэр зэлъаубытэу. МыутIэ хым къыщежьэу Абхъазым нэсыжьэу, ар къыблэмкIэ, темырымкIэ Тенэ  (Дон) иIэгъо-блэгъухэр къыхиубытэу къокIыпIэмкIэ, Каспые хым нэмысыпэу, щэщэнхэм, ингушхэм, аланхэм апэблагъэу, къушъхьабэхэм ацIэ къыраIоу, псыхъо пчъагъэхэм ягугъу ашIэу, яжэрыIо къэбархэм ахэлъэу, къушъхьэр къушъхьэу, шъоф зэикIыр шъоф зэикIэу, мылышхохэр зыщыхъурэ  чIыпIэхэри, псыр зыщыщтыхэри яIэу. Джарэу чIыгу хъуау иным адыгэхэр щыпсэущтыгъэх.  


Бзыикъо заор адыгэ хырык1ым ып зыщы1агъэр. Заор шапсыгъэхэмрэ бжъэдыгъупщыхэмрэ азыфагоу щытыгъэми, адыгэ лъэпкъхэр зэкIэ ащ хэлэжьэнхэу хъугъэ: а лъэхъаным пщы зимыIэгъэ шапсыгъэхэм нэмыкIрэ адыгэ лъэпкъэу пщы шъхьа1эхэр зиIэхэр апэуцужьынэу, пщы Iофыр Шапсыгъэ хэгъэгуми щагъэуцу- жьынэу пыхьагъэх. Ащ зао къикIыгъ.


Заом адыгэ лъэпкъ пстэури хэлэжьагъэми, бзэмкIэ зэгурымыIонэу нэбгыритIу ахэтыгъэп; ащ къикIырэр — адыгабзэм лъэпкъ шъхьаф гущы1ак1эр хэлъэу щытми, къежьапIэри, непэрэ мафэм агъэфедэрэ бзэри алъапсэкIэ зых — адыгабзэх: абдзахэм игущыIакIэр адыгэ гущыIакI, шапсыгъэм игущыIакIи адыгэ гущыIакI, джащ фэдэх  адрэхэри – яшэни адыгэ шэн, яцIыф хэхьакIи адыгэ цIыф хэхьакI, якIуакIи адыгэ кIуакI, яунэгъо-унашъохэри адыгэ унэгъо-унашъох, абзэ зэкIэми адыгабз.


Ау арэу оIокIэ, Iофыгъошхоу МэщбашIэм къыгъэуцурэр (бзэм ылъэныкъокIэ), зэшIохыгъэ хъурэп. Тхак1ом зищыIэныгъэ-къэбар къыIуатэхэрэр зэрэзэфэшъхьаф- хэр сатыр пэпчъ «Бзыикъо заом» къыщыхегъэщы, аIорэр зэдаIо, зэраIорэр къагурэIо, «бзэ зэфэшъхьафхэр» зыщызэригъапшэрэр макIэп. Ау гъэшIэгъон дэдэу сеплъы яблэнэрэшъхьэм: ар Хьаджэмыкъо Батчэрые ыныбжь илъэс зэхъу къынэуж лъэтегъэуцо зэрэфашIыгъэм ехьылIагъ. ПIуркIэ ар ермэл Бэгъдэсар ратыгъагъэу, джы янэ-ятэхэм адэжь къыщагъэу лъэтегъэуцо мэфэкIым хэтых: «— Батчэрые къызытщэн фэягъэр тIэкIу шIагъэ, – Бэгъдэсар зэрэермэлыр  ныбжьи умышIэнэу адыгэбзэ къабзэкIэ къыIуагъ, – сыдэсыгъэп, тхьэмафи хъугъэп сыкъызыкIожьы- гъэр». Аталыкъыр адыгабзэр хэгъэкIи, бжъэдыгъумэ  ягущыIакIэ къыдилъытэзэ, мэгущыIэ. Бжъэдыгъу пчэгум исхэми, якъуаджэкIэ бэ мыхъухэми, зэрэермэлхэр зыщагъэгъупшэрэп, ау кIагъэтхъэу къызыхагъэщырэп: «АбзэкIи, яшэнкIи адыгэ хэбзэ шэнэу, къыздикIыгъэ чIыпIэри зыщамыгъэгъупшэу, къызэрекIоу ядини дэзыхьрэ ермэл-адыгэмэ ар ячыл. Унэгъо тIокIищыр зэкI пIоми хъунэу щэн-щэфэным хэтых (арын фае адыгэмэ бэдзэрым ермэлыкъ зыкIыраIорэр). Яини, яцIыкIуи мы Iофым фэкъулай, федэ хэгъэкIыпIэр яапэрэ унэшъо зеф». А шэныр джыри тхак1ом нахь кIегъэтхъы, гущыIэу къызэриIохэрэм «атеIункIэ» фэдэу къыхегъэщы: «Ябылым къыздикIрэр ашIэ, зыдакIорэми гъунэ лъафы, къыхьыжьыщтыри зэрагъэшIэгъахэу мэпсэух. Хъымыщыехэри, чэчэнаехэри зэхэтэу хэгъэгоу пштэмэ, ит тучаным фэдиз хъун ермэл чылэм тучанэу дэтыр. ЛъытакIэрэ хъожьыкIэрэ зышIэу дэсыр мащэ, щафэрэри къэшIэгъуай. Сыд фэдэ уахъти уякIолIагъэми, ятучаныпчъэхэр зэIухыгъэх».


Бэгъдэсар иермэл лъэпкъ ыгукIи, ышъхьэкIи щыщ, ифедэ къызхэкIыщтыр блигъэкIынэу амал зимыI. Бжъэдыгъу пщышхом ыкъо Батчэрые къызэхъум, «пIуркIэ Хьаджэмыкъомэ ясабый зэратын пае къэнэнхэп аIуи, пIур кIэнэцIхэр ежь-ежьырэу зэрэгъэпцIэжьыгъэх». ТхакIом анахь гущыIэ чаныр къегъоты – ежь-ежьырэу хэукъуагъэх, Iэпэдэлэл ашIи, яфедэхэкIыпIэ блатIупщыгъ ыIорэп, нэиутэу зыфиIорэм фэдэу, пхыримыкIэу къеIо: «ежь-ежьырэу зэрэгъэпцIэжьыгъэх»,  фэягъэх, кIэнэцIыщтыгъэх, ау яакъыл къыхьыгъэп, акъылынчъэх,   гулъытэшхо яIэп ымыIоу, зы гущыIэкIэ Iофыр зытетыр зэкIэ къыреIотэкIы. Ащ фэдэ амал къыIэкIэфагъэу Бэгъдэсар блигъэкIына, ныбжьи зыIэкIитIупщынэп ар: «Батчэрые дунаим къызтехъогъэ мафэм Баринэкъо Бэгъдэсар шэкIрэ гынрэ къафищэхи, Хьаджэмыкъомэ къафэкIогъагъ. Джа пчыхьэм   кIэмгуе пщы нэшIошI заулэ нахьи, Бжъэдыгъу имызакъоу адыгэ шъолъырым дэчыг лъэрыхьыр уиблэгъэныр къэтэштэ аIуи, Бэгъдэсар илъэIу Хьаджэмыкъомэ фаш1агъ». Бэгъдэсар тхьагъэпцIыр бжъэдыгъубзэкIэ Хьаджэмыкъом къэбар горэ (нэгъоймэ зэрахэхьэгъагъэр) къыфеIуатэ: «…уинасыпмэ, ежьмэ ялъэпкъэгъу гъусэ тэрэз горэ уиIэн, ухьакI пIоджэ, батмырзэ куп исхэшъ, къызэрэоплъынхэ щыIэп. Мыр ящэу сахахьэшъ, сыгу-сыбгъэ сIозэ, сшъхьэ къахэсэхыжьы. УзэригъэпцIэтымрэ зэрэпшIуитыгъу- тымрэ хэти зыпылъыр».


Л1экъолъэшэу Сунай тхьагъэпцIыр итхьагъэпцIыгъэ бзэм щигъэбылърэп Бэгъдэсар фэдэу, ибэслъынэй-къэбэртэябзэ гъэшIэгъонэу зэхэгъэщагъэу Бжыхьэкъо Шырандыкъо пщым дэгущы1э. «Шъыдэу хъумэ, Сунай, мый тыщызэIукIэнэу хъугъа?» – зигъэтхьагъэпцIэу еIо Шырандыкъо, бжъэдыгъубзэм зытырищэу, ежь Сунай къызэрэгущыIэрэм тыригъафэ шIоигъоу, – олахьэ, Сунай, бэшIагъэм оррэ сэррэ тызэрэзэрэмылъэгъугъэр». Лъэшэу гушIоу къыжэдэкIрэ гущыIэхэр бзэмкIи макъэкIи Iэтыгъэ ышIэу къеIо... ЕтIанэ нахь чIэгъ-чIэлъыбзэкIэ реIо: «Гъэ тхьапш хъун? – илъэс тхьапш ыIорэп, ар ежь ыбзэкIэ нахь фэIэрыфэгъоу щытми. «ХьакIэми» бысымым игупшысэхэр зынэсрэм гу лъитагъэу бзэ зэдэджэгукIэу къыпигъохыгъэм дырегъаштэ: «Гъитху ходиз хъун». Шырандыкъо къыIорэр ыгу къикI дэдэу зэрэщымытыр къызыхимыгъэщэу, уахътэ тиIэп, тэгузажъо зыфэпIоныр къыригъэкIэу, «Къырым гъогу дытетым дэ». Ар гъогу хьылъэу зэрэщытыр гущыIэ чIэгъ-чIэлъкIэ гурегъаIо. КъэгущыIэрэм ыгу ихъыкIырэм игущыIэ «зэнкIэгъэ-пытагъэр» къыхэщы мэхъу. Мыщ фэдэ зэдэгущы1ак1эм тежъугъэплъ:


– КъэпцIыхужьра, Щырандыкъу, хъэджэбз цIыкIу горэ къызэптати? – пщыр къызэрэкIэмыупчIэрэр фэмыщыIэу ежь Сунай еупчIыгъ.


–КъэсэшIэжьы, къыостыгъагъ. Шъыд етIанэ? КъыодэIурэба?


– Ар сидей шъыIэжькъым...


– Адэ тыдэ щыI?


– Къызысэптар илъэс ходиз хъуао скъо нахьышIэм ишыонэзэтелъ зыридзри кIэпхъужьат... Сыгугъат къэкIожьао фидей...». 


НэбгыритIуми къаIорэмрэ къызыфаIорэмрэ зэтефэрэп, пшъашъэм къырыкIуа- гъэр Щырандыкъо ымышIэу щытэп, зигъэIуш-тхьагъэпцIызэ, ыушъэфын ыгу хэлъ — бзэр зэрэгъэпсыгъэм ар къыхэщы нахь, занкIэу къэIуагъэп. Нэгъой Сунаеми ащкIэ Щэрандыкъо зэрэмыкъэбарынчъэр ешIэ, е къыIэкIигъэIонэу фай, е зэри- шIэрэм гу лъыригъэтэн ихьисап.


«ПIорэр гъэшIэгъоны!.. Ащ фэдэ къэбар талъэныкъо щыIэп... ИлIыгъэми къыгъэзэжьыгъэу гъэрибэ-шъузынчъэу Абдзэхэ хэгъэгу ис. Олахьэ, Сунай, мы къапIорэр гъэшIэгъоным!.. Псэуна шъуIуа?.. Цицарэба ащ ыцIагъэр?.. Ары, Цицар... Псэугъэмэ, джы нэсы талъэныкъо къыщылъэгъоныгъи...». Цицарэ икъэбар щымы- гъуазэ  фэдэу  Щырандыкъо  пылъ  нэгъоим  гуригъэIонэу,  мыгубжыхэу  Щырандыкъо ымакъэ дыригъаштэзэ, ишъэф къыкIэкIихынэу нэгъоир мэпсалъэ:


– Псоу, псоу, ногъабэ Беслъиней мэз вынэ горэм щалъэгъуау къызджаIа. Оли, Щырандыкъу, хъэджэбз бзаджэу къычIэкIам ар... ЛIым ходэу онэгум исэу Iашэри исэбэб джаIа, – Сунай лIэкъолъэшыр Цицарэ къытегущыIэ зэхъум, къэбэртэебзэ-бэслъыныибзэ зэхэпхъагъэр нахь къытекIоу ригъэжьагъ». 


ТIури зыфэгубжын-зыфэлъэшын Iоф азыфагу илъми, къызхагъэщырэп, гущыIэкIэ зэфэсакъыжьых, ягупшысэ машIоу кIэлъыр амыубытыпэрэми. Ахэр щыIэныгъэ гъогу иным тетых, акIыб къэнагъэм инахьыбэр джыри апэкIэ щылъэу мэгугъэх: ягупшыси, ягущыIи ащ фытегъэпсыхьагъ. ГущыIэ чIэгъ-чIэлъ къагъотын закъоп ахэмэ ягухэлъыр, а гущыIэм кIуачIэ халъхьанышъ, апэкIэ лъэбэкъу ин адзын, ащ мылъку дэгъу къырыхахын мурадыр зыдаIыгъ зэпыт.


Шъэф гущыIэр Къэншъау пщышхом иапэрэ амал: изытет шъыпкъэр ригъа- шIэу щыIэп, аужыпкъэм илъфыгъэхэм адэгущыIэ зыхъукIи, ежь ыгу афилъым ышъхьэ къырихыным къыпэу илъфыгъэу зыдэгущыIэрэм изытет къыкIэрихыным пылъ.


Илъэс пчъагъэм ишъхьэгъусэ Лъэтэнае, сабый заулэ къыфэзылъфыгъэ бзылъфыгъэм, ригъэшIагъэп ыгу илъыр. Ауми къиным тIэкIу пэIухъор къызэ- къуихэу къыхэкIы. Ыкъо Батчэрые зыпIугъэ ШэрэлIыкъо Нагъо аукIыгъэу Къэншъау пщышхор тхьэмафэ хъугъэу хьэдагъэм тес: зыгъэгумэкIрэр ШэрэлIы- къомэ ятхьамыкIагъоп, ежь къызхимыгъэщыпэми, ыгучIэ нэс изышхыкIрэр Шэрэ- лIыкъомэ яхьэдагъэ фэшIкIэ ежь ыкъо къыщагъэу джэгу-хъярыр зэрэзэпыугъэр ары. ЕтIанэ, къэпIопэн хъумэ, хъугъэм егъэмэхъашэ. Арышъ, хьэдагъэм ащ нахьыбэрэ тесыжьышъущтэп, зыбзэгу чанэу зигупшысэ-гущыIэ пытэгъэ-жъалымэгъэшхо хэлъ Къэншъао ежьыри емыжагъэу ыгу къыгъэшъэбагъ. Ар гущыIэ-гупшысэм къыхэщыпэу МэщбашIэм егъэпсы:


«Унэм изакъоу къызщинэгъэ уахътэм тыригъафи, Къэншъао шъузыр къаригъэщагъ. Лъэтэнэе гуащэри мы мэфэ заулэм гупшысэм зэришхыгъэр гъуащэрэп, иплъакIэкIэ ыгурэ ышъхьэрэ Шапсыгъэ хэгъэгу зэримылъыжьыр къэошIэ, шъэбагъэу шъузым хэлъыгъэр пхъэшэгъэ къемыкIукIэ зэблэхъугъэ фэдэу лIым къыщыхъугъ, а къин дэдэр ежь ещэчми, ыпашъхьэ ит шъхьэгъусэм ыгу егъугъ:


– Адэ, Очэпщ япхъу, шъыдэу угу бгъэкIодыгъа?


Лъэтэнэе гуащэм ыгу къызэхэхьагъ.


– Быяу зэ, Очэпщ япхъу.


– Ары, ары, Къэншъау,— нэпсэу нэкIушъхьэ кIыфымэ къателъэдагъэр шъузым IэпитIукIэ, фэсакъыпэзэ, тырилъэкIыкIыгъ, – тигукъао нэпсыр къетымы- гъахьын тфэлъэкIрэп.


– Шъыд уимурад адэ ыдж?


– О къызэрэпIу, Къэншъау». 


Ныбжьи ахэр агукIэ нахь зэпэблагъэхэу уахътэ къякIугъэп, къинэу зыхэтхэм ыпкъ къикIэу ежьхэр зэнэгуегъэхэ къиным ар икъэкIуапI. ЕтIани – сыд фэдэу мэкъэ шъабэр Къэншъао ыбзэ къыхэщыгъэми, итхьагъэпцIыгъэ-жъалымыгъэ щыгъуп- шэрэп, нахьыпэм фэдэу ар шъузым «шъыд уимурад адэ ыдж?» ыIоу  еупчIыщ- тыгъэп — ыгуи егъу фэд, ишъхьатетыгъуи ытIупщырэп. Макъэм изещэпIэ кIуачIэу гущыIэм кIэрилъхьэрэм ащ фэдэ псэлъэ гъэпсыкIэ иныр тхакIом регъэшIы. Сатыр заулэ нахь темышIагъэу, кIочIэ шъэфэу къытебэнагъэр шъузым ритIупщи,  игущыIэ пытапIэу кIоцIылъыр шхомлак1э къыкъудыижьыгъэм фэдэу Къэншъао ичIыпIэ ригъэуцожьыгъ:  «Джыдэд, – Лъэтэнэе гуащэм къыгъэзэжьыгъ, – Алкъэси рязгъэ- Iон». Джы бэмышIэу тIэкIу къэзыуфэгъэгъэ кIуачIэр темыкIыгъэмэ, «хъунэп, Очэпщ япхъу, кIалэр къэдгъэнэн нахь, къекIунэп», – ыIон фэягъ. «Ащ зи емыIу, къэнэт ар». Къэншъао зэрытрэ чIыпIэм псынкIэ дэдэу иуцожьыгъ. Мыхъун къымыIуагъи фэд, ау гущыIэ къызэрыкIомэ джащ фэдиз кIуачIэ зыдаIыгъэу къычIэкIыгъ.


ТхакIом бзэм ылъэныкъокIэ къыдилъытэрэ хабзэхэм уалъыплъэн хъумэ, апэрэу чIыпIэ гъэнэфагъэм ибгъэуцон фае цIыф шэнхэр, ахэмэ къапкъырыкIырэ щыIэныгъэ гупшысэхэр. Романым хэт нэбгырэ пэпчъ шэн шъхьаф и1: зыр жъалым, адрэм, сыд фэдэ чIыпIэ ифагъэми, гукIэгъоу хэлъыр щыгъупшэрэп. Сыдэущтэу япсэлъэ хабзэхэр аушъэфынэу, агъэбылъынэу (нэрылъэгъу емыкIу къамыхьыным фэшI) пылъхэми, гущыIэу, псэлъэ псэоу къашIырэм ахэр зыфэдэхэр къыхэщы. ШэрэлIыкъо Нагъо зигъэлIы фэдэу фэкъолI кIалэмэ афычIэкIоты ихабз, ауми губжыр  къамыщым е бжымым нигъэсрэп, ащэщынэ, зэращыщынэрэр ыгъэбылъ шIоигъоу шъэбэ хьазырэу задэгущыIэрэ чIыпIэхэри къыхэкIых: ыгукIэ зешхыхьажьми, ышъхьэ къыухъумэныр щыгъупшэрэп. Алкъэс пщы кIалэр (пIурэу яIагъ) ядэжь ащэжьынэу ШъэрэлIыкъо лIакъор зэрэугъоигъ, ШэрэлIыкъо Нагъо «цыякIэр бзыу тамэм фэдэу ыпхъуати, онэшэу къыфыIуащагъэм ешэсыгъ» (кIуачIэу, псынкIагъэу онэшым ыбг итIысхьагъэм хэлъым фэдиз ипсалъи къыхэщы): 


«–Къэшэс, Алкъэс, – къыриIуагъ. 


Илъэс псэум Iофы зыригъэшIэу зыуж итыгъэ пкIэгъуалэу мыгъатхэ Абдзэхэ хэгъэгум къыщищэфыгъэр кIэтхытхыкIызэ, Хьаджэмыкъо Алкъэс къыфыIуащагъ, фэкъолI кIэлэ плIэIу шъуамбгъоу шхоIур зыIыгъым пщы кIалэр блэIэбыкIи, шы натIэм Iэ щифагъ, етIанэ зипхъуати, онэгу зызыщишIыщтым пкIэгъуалэр тIэкIу кIэбгъулъыгъэти, ШэрэлIыкъу Али-СултIан ымыдэу, къамыщ къэпхъуатэкIэ фэкъолIым техъупкIагъ:


– Хьагъурэр, птхыцIашъо мэхъуа!..


– КIэлэхъу, быяу зэ! – ыкъо ишэн кIэкI ешIэти, ШэрэлIыкъо нахьыжъыр къэгузэжъуагъ, ымакъи кIэшъэбыкIзэ, къыпидзэжьыгъ. – Ыджыр фэдэ мафэ кIэпщ аIэтырэп... Хьагъурым зи илажьэп, шым иплъырыгъи къысэзыщэгъэ тубэ абдзахэмэ япхъэцыгъи зэфэдэ». 


ГущыIэр бэшхоп, сурэтэу тапашъхьэ къиуцорэри зэкIэкIэщыгъэу щытэп, ауми мэфэшхо маф, гъэпкъыгъэу-гъэщыгъэу зэкIэри щытых, гущыIэхэрэп, хъыжъэхэрэп.   Хэти зыфэдэр япсэлъэ-мэкъамэмэ къахэщы: Алкъэс джыри сабый, ары шым Iэ щифэ шIоигъоу ыIэ зыкIыфищэигъэр, Али-СултIан акъылышхо иIэп, ари ипсалъэ зэрэгъэуцугъэм къыхэщы, ар джыдэдэм зэпытхъыщт бзэпс къудыигъэм фэд; Шэрэ- лIыкъо нахьыжъри гупсэфэп, зешхыхьажьы шъхьаем, псынкIэу хэмыгущыIэмэ, ыкъо акъылынчъэ-делагъэ горэ IэкIэшIэщт. Ары гуIэзэ, «быяу» зыкIиIорэри. Текуорэп ыкъо, фэгубжырэп, е «ужэ зэтепIу, щыгъэт» ыIорэп, шъэбэгъэ-рэхьатыгъэ зыдэзыIыгъ гущыI къыгъотрэр. Зэ лъэгъугъо плъэгъунэу щымыт цIыф шэных МэщбашIэм къытхыхэрэр, ахэмэ тхакIор зэфэшъхьафыбэ хъурэ бгъухэмкIэ якIуалIэ – анахь жъалымыми ыгу дэхагъэ горэ къилъадэу мэхъу, анахь цIыфышIуми ыгу губж зыщишIырэ такъикъхэр къыхэкIы – ахэр куоу елъэгъух тхакIом, ары психологие иныр зыдэзыIыгъ цIыф гъэшIэгъонхэр къезыгъэгъотхэрэр. Ары пэпчъ лексикэр, стилыр шъхьафы, ары пэпчъ цIыф шэным илъэныкъо хэхыгъэхэр къыхэзыщырэ гущыIэхэр МэщбашIэм къегъотых.


МэщбашIэр усакIо, усэ етхыми, прозэкIэ матхэми, зэрэусакIор щыгъупшэу къыхэкIыгъэп, усэ етхыми, игъэкIотыгъэ дунаир ыпашъхьэ илъ, прозэкIэ матхэми, цIыфым ыгу щыхъурэ-щышIэхэрэр дунэе щыIэныгъэм елъытыгъэу гъэпсыгъэх. Сабыигъ пIоми, ухэкъорэп (ыныбжь илъэс 16-м итыгъ) поэмэу «ЦIыф лъэшхэр» МэщбашIэм зетхым; ау еплъылъ ытхыгъэм: мэхьанэшхо зыкIоцIылъ дунэе е хэгъэгу Iофхэр куу дэдэу къэзыгъэлъэгъорэ сурэтхэмрэ цIыфыгум ихъыкIрэм кIуачIэу иIэмрэ зэбгъодэтхэу къегъэлъагъох:

Чъыгэе пкIашъэмэ чылэр къахэщэу

Къушъхьэ шыгу фыжьмэ алъэпэ чIэгъ

Iугъо зырызмэ ом зыщыращэу

Шъхьэгощэхьаблэ кIэт синэплъэгъу.
Шыблэр мэгъуагъуа?

Нэпкъыр гоугъа?

Заоу къэблагъэрэм итоп о макъэхэр

ХэгурымыкIхэу чылэм къынэсых,

ПчъэIупэ чъыгхэр, унэ къэбэкъхэр

АгъэтIыгурыIоу зэлъагъэсысы. 

 Зытхыгъэр ныбжьык1 пIоми, ытхыгъэм эпическэ шъошэ ин иI, дунаим щыхъурэм гу лъитэрэ къодыеп, ар иплъэгъукIэу, гупшысэ хэлъэу лъэныкъо зэфэшъхьафхэмкIэ угупшысыхьагъэу уегъэлъэгъу. Ау мары цIыфым изакъоу дунаишхом хэт, зэкIэ иунае фэд, иунай ыкIи: тыгъэжь мафэр блэкIыгъэ шъхьаем, ифэбэ лъэш джыри Iужъоу чIылъэм шъхьащыт:

Фэбамэр пихэу, кIэир фэмыхъоу

Тыгъэжь гопэгъур машIоу къыкIэпщы.

Нэпкъы зэндитIум бгъукIэ защихъоу

Псыхъом ымакъэ чэщым егощы.

Шъхьэзэкъо шъэфэу мыжъобгъум тесэу

Чэщ чъые IэшIум бгъашхъор хэпазэ.

Джащ фэдизэу дунаир дахэу кIэлэ ныбжьыкIэм елъэгъу, ыгу щыщ шъыпкъэ хъугъэу, ыгъатхъэу хэплъэ чэщ рэхьатым, ащ идэхагъэ къыриIонэу гущыIэ хъарзынэхэр къегъотых: гум ихъыкIрэм псалъэр фэгъэхьыгъэми, гъунэ зимыIэ чэщ дунаим ихъуауи ащ зыдиIыгъ: лирикэмрэ эпосымрэ арэущтэу зэгъусэхэу къэбгъэ- лъэгъон зыхъукIэ, гупшысэм имызакъоу гущыIэм иамалхэри инэу къыдэплъы- тэнхэу уусакIомэ уешIы... Дунаим итеплъэу («фэбамэр пихэу, кIэир фэмыхъоу») гъунэнчъэу убгъугъэр цIыф закъом ыгуи ышъхьи ащыщ мэхъу, фэбамэр зыпихрэри, кIэир зыфэмыхъурэри цIыфыр арэу къычIэкIых - гущыIэм зэрепэсыгъэу урыпсэу зыхъурэм, ащ кIуачIэу кIоцIылъыр ыгъэбылъыщтэп («натрыфышъхьэм ыбгъэ къысфетIатэ»), ыбгъэ дэлъыр зэкIэ къыпфыдихыщт, шIуагъэу иIэ пстэури къыуи- тыщт. МэщбашIэм ар зигъэунэфыгъэр бэшIагъэ, къин пимылъагъоу къеты пшIошIыщт шъхьаем, а еплъыкIэр гъэпцIэкIо еплъыкI, къин пымылъагъоу гущыIэм ыкIуачIэрэ иIэшIугъэ-дэхагъэрэ къыкIоцIыпхынхэ плъэкIыщтэп. АщкIэ прозэри поэзиери МэщбашIэм изэфэдэх. Алкъэс кIэлэ ныбжьыкIэм пшъэшъэ дахэр зелъэгъум, мары ыгу ихъыкIрэр тхакIом къызэритхырэр – кIалэшъ, мыхъун джыри ышIагъэпышъ, дэхагъэм идэхагъэ зытетым тетэу кIалэм къылъэIэсы: «Алкъэс «щымытышъурэм фэдэу щысымэ амылъэгъоу тэмэпкъ лъэныкъоу пчъаблэм нигъэсыгъэр, къыстыгъ пIонэу, къыкIэрипхъотыжьыгъ, нэкIушъхьитIури къэушэп- лъэу къыщыхъугъ. Хэт а пшъэшъэ нэгушIо гохьэу пхъэ цуакъэм тетыр?» Мыр ежь тхак1ом игущыIэ фэдэу гъэпсыгъэ шъхьаем, кIалэм ыгу щышIэрэр къыIон фаешъ,  шъхьэимыхыгъэу героим игущыIэкIэ, ипсэлъэ гъэуцукIэкIэ къэгущыIэ. КIалэр зэрыфагъэр чIыпIэ псынкI пIон плъэкIыщтэп: нахьыжъхэр щысых, ахэр къыо- мыплъыхэми, уизытет къашIэнэу гъэпсыгъэх – тэмэпкъ лъэныкъор ымышIахэу пчъаблэм нигъэсыгъ, ыгурэ ыкIуачIэрэ зэфэмыIорышIэжьхэу плъыжьы къэхъугъ – ащ гу лъызытагъэри зы нэбгырэп... Хэт ар? – ыгукIэ кIэупчIэми, ежь-ежьырэу джэуапыр ретыжьы – зынахь дахэ мыхъурэр ары. Мыщ дэжьым поэзием ыкIуачIэ зэкIэри зэлъеубыты – сурэтри, макъэри, гущыIэри,  мэкъамэри: «Дэжъые чы псыгъом фэдэу ыпкъ ищыгъ, пэтх къипш макIэр къыхэщ-къыхэмыщышъоу нэгу къопцIэ фэкIыхьашъом къыдехышъ, IупшIэ шэплъитIумэ адекIу, пцIэшхъо тэмапэхэу зэпэIулъэтхэрэ нэпцитIумэ ачIэгъ къыпцIэ шIуцIэ хъурайныкъохэу нэ шъабэхэр къакIэнэфыкIых, нэгуф къуапцIэм щхыпс шъэфыр зырычъэкIэ, игохьыгъэ Iуплъэ гур зыгорэу къешIы. Iапшъэм фэдиз зигъумэгъэ шъхьац блэгъитIури, къушъхьэпс цIыкIуитIур угу къагъэкIэу, бгъашъхьэм щечъэхы. Дышъэ IуданэкIэ хъырахъишъэхэр зыхэдыкIыгъэ джанэм ошъогур ышъошъ, пхъэтетым зытыриIэты- кIыни, ом ибыбэн фэдэу къыпшIошIы. Хэт шъуIуа а пшъашъэр?».


Гупшысэр дахэу, игъэкIотыгъэу  къэтыгъэ мэхъуми, ащи тхакIор егъэгумэкIы, егупсэфыл1эрэп, ау ынаIэ нахь зытетыр дэхагъэм зыгу ыумэхъыгъэ кIэлэ ныбжьы- кIэм ыгу ихъыкIрэр къызэритрэ гущыIэхэм шъыпкъагъэу, щыIэныгъэ кIуачIэу, мэкъэмэ зэфэшъхьафэу мыгощыгъэу зэдаIыгъыр къызэритыщтыр ары. «Пшъэшъэ- жъыеу ылъэгъугъэр кIалэм лъэшэу шIодэхагъ»,— оIокIэ, къикIрэ щыIэп, зыфэдэ мыхъугъэ дэхагъэр кIалэм гукIи, шъхьэкIи зэриштагъэр гущыIэу къыкIэпIотыкIы- жьын умылъэкIыщтхэмкIэ къэтыгъ.


Джары поэзиер, джары уасэ зиIэр. Ащ фэдизэу дахэу зигупшысэ зыгъэпсыгъэ кIэлэ ныбжьыкIэм гущыIэр ратыми, къыIон ыгъотынкIэ гугъапIэ щыI. ЕтIани игупшысэ хэт гущыIэхэр ары ежь зыфэдэр къыдгурызгъаIорэри: нэужым зэрамыгъэкIокIмэ, дахэр шIу ылъэгъоу, шIуагъэу щыIэныгъэм хэлъым уасэ фишIэу къэхъунэу ущыгугъы хъущт. А гугъэр пкIэнчъэу зэрэщымытыр щысабэхэм къагъэлъагъо: зы игугъу къэтшIын — ар Къэншъаорэ Мэрзэбэчрэ зыхэлэжьэрэ «сурэткIэ егъэжьагъэу Къэншъао ыкъоу» Алкъэсрэ шъхьэихыгъэу (апэрэу) зыщызэдэгущыIэрэмкIэ ухыгъэр ары. Пщышхом тыгъуасэ мэкъумэщышIагъэу джы байкол ышIыгъэ Мэрзэбэч пщышхом ыгу зыригъэхьы шIоигъошъ, пщы кIалэм ышIагъэр ымыштэ фэдэу, пщы унагъор къыухъумэрэм фэдэу зыкъишIзэ, «сыгубжыгъ, зиусхьан» еIо, «ин-инэу, дзыо ушъагъ пIонэу Мэрзэбэч байколыр пщы пашъхьэм къиуцуагъ» (гущыIэ заул ныIэп къыIуагъэр, ау ахэмэ байкол нэпэнчъэжъыр зыфэдэр къахэщы, «къысфэбдэтмэ сшIэрэп» зигъэтхьагъэпцI-зигъэцIыкIоу гущыIэ чIэгъ-чIэлъ пщышхом федзы; адрэри тхьагъэпцI-Iушышхошъ, байкол кIэлъэшъужъ цIыкIум зыкъызэрэфишIрэр (зыкъызэрэфигъэлъэгукIэтыны- рэр) федзыжьы: «Ар узыфэгубжыгъэм елъытыгъ, Мэрзэбэч». ТIуми хъурэр къагу- рэIо, Мэрзэбэч ыIорэр бетакъныкъоу пщышхом къызэрэримыдзэрэр дэгъоу ешIэ, ау шъэбэ-гущыIэм  къызэрэтырищагъэр ышъхьэкIэ текIоныгъэу зыфилъэгъужьзэ, ау зэрэфыкIэрытри хигъэкIокIэпэн ымылъэкIэу Къэншъао ыпашъхьэ бзэмыIу фэдэу къеуцо: «...бэлахь къызыфэсхьыжьыгъэкIэ сэгугъэ», – егупшысэ Мэрзэбэч, ау «узыфэгубжырэм елъытыгъ» Къэншъао, гъэшIуабзэм фэдэу «Мэрзэбэч» ыIуи, къызэрэпигъэхъожьыгъэм кIочIэ тIэкIу къыреты – ащыгъум къецIэцIэщтэп. Гу къызIэпишIыхьажьыгъ: 


–Сыгубжыгъэми сшIэрэп, зиусхьан, сыгубжыгъэми пщы кIалэр ары сызгъэ- губжыгъэр.


–Шъыд, пщы кIалэм мышIапхъэ ышIагъа?


–ЫшIагъэми сшIэрэп, зиусхьан, ау ешIэ, – зэрэщынэрэр къыхэщэу гущы1эр ыбзэгу тесысыхьэрэм фэдэу къе1о байколым. –  Джа къызэрэсIогъагъэу, зиусхьан, уасэ зыфишIыжьырэп, джыри шыкозынэтхъумэ акIэрыуцуагъэу ясэмэркъэушъ ахэт... Хъуна ар?.. – пщы пашъхьэм зэритыр щыгъупшэжьыгъэу байколым ынэ къэритIу къырегъэкIы.


–Хъунэп, Мэрзэбэч!..»


Байколми зыфаер къыдэхъугъ – пщышхом зэрэфэшъыпкъэр джыри зэу гуригъэIуагъ, адрэми къэбар джыри иIэ хъугъэ – ылъэкIмэ байколыр къызэрэ- фычIэкIотыщтыр, ар ожъбэн хьамлыум зэрэнахьымыхъатэр къыгурыIуагъ. Мэр- зэбэч «джэголъэжъми» ащ гу лъимытагъэу щытэп. Зэгорэм усэкIошхоу Некрасовым ыIогъагъ: «Люди холопского званья сущие псы иногда, чем тяжелей наказанье, тем им милей господа». Мэрзэбэч джахэмэ афэд, ар игущыIэхэми псалъэр зэригъэуцурэ шIыкIэми нэрылъэгъу къыпфашIы.


Ащ къыкIэлъэкIо пщышхор пщы кIалэм зэрэдэгущыIэрэ псалъэхэри, ахэр зэзыпхырэ мэкъамэхэри нэмыкIых. Мэрзэбэч дэгущыIэ зыхъукIэ, пщышхом сэмэркъэу-мыскъарэ макъэр гъэбылъыгъэ фэдэу, ау умыделэ дэдэмэ, къыбгуры- Iонэу егъэфедэ, «гукIэ щхыпцIызэ, байколым дыригъэштагъ» еIо тхакIом. Пщышхор Алкъэс фэсакъы. А исакъыныгъэ лъэпситIу иI – апэрэр: Алкъэс кIалэ джыри, зэремылъытыгъэу, зэремыпэсыгъэу тэрэзыджэу зекIуакъомэ е псэлъэ пхэндж горэ къыIэкIэIуакъомэ еIошъ; ятIонэрэр – Алкъэси пщы лъэпкъ, Хьаджэ- мыкъомэ яадыгэгъэ-пщышхогъэ хабзэхэр икъу фэдизэу къыухъумэн, къыгурыIон, ыгъэфедэнхэр тефэрэ къодыеп, ипшъэрылъ шъыпкъ. Хьаджэмыкъомэ пщыгъор заубытыгъэр тыгъуасэп, неущырэ мафэм къыдакIоу атIупщыжьын агу хэлъэп, арышъ, ар лъызгъэкIотэщтым акъыли, гулъыти, шэн-зек1уак1и щыщ шъыпкъэу хэлъынхэ фае. Ащ ушIокIынэу амал зимыI. Ащ елъытыгъэуи нэбгыритIур – пщы тымрэ пщы къомрэ – зэрэзэдэгущыIэрэр (диалогыр) гъэпсыгъэ. ТIуми шъхьэкIэфэ ин зэфашIы — шъхьадж ичIыпIэ ит, къыIон фэе гущыIэ закъохэр ары къаIорэр.


КIалэр зыпIугъэмэ ШэрэлIыкъомэ Хьаджэмыкъохэр зыфэдэхэр икъу фэдизэу къырамыIуагъэмэ, ыгукIи ышъхьэкIи зыщыщыр рамыгъэштагъэмэ ыIоу, енэгуеу къыхэкIыти, Къэншъао ыкъо  реIо:


«–Уятэжъджэ ШэрэлIыкъомэ о зи къыуаIогъэн фаеп, – щыгъуазэмэ зэригъэшIэн ыIуи, чыжьэкIэ къыригъэжьагъ, – ар сэIо шъхьакIэ, ахэмэ тэ щашIэна уятэжъ икъэбар, тэ, зэшхэми, къыттемыфэу тщэгъупшэ.


–Сятэжъ икъэбар амышIэ мэхъуа. Нагъодыхэм бэрэ къысфаIотагъ, – ащ фэдашъо зипIурыгъэхэм зэратыриплъэрэр Алкъэс шIогъэшIэгъоныгъ. – Бжъэдыгъу зы лIы ыцIэ щыраIуагъэмэ тэтэжъ ыц1э щыра1уагъ, икъэбарышIу Шапсыгъэ хэгъэгуми щызэхэсхыгъ». Ащ лъыпыдзагъэу тыжъым икъэбар Къэншъао пщы кIалэм къыфеIуатэ, ащ хабзэу хэлъыгъэхэр къыфызэIуехых. Лъэпкъ гущыIакIи, лъэпкъ гупшысакIи, Хьаджэмыкъо Къэншъао къызэришIэжьрэмкIэ, ежьхэм яIагъ: «Ежь Хьаджэмыкъохэр рыпагэхэу, зыщищыкIагъэми рыгушхохэу зы ахэлъ — шэн кIакохэп, къилъэт-тепхъанкIэр яджагъу. Зыгорэ къыуаIон зыхъукIэ, а къыуаIощтым ылъапсэ къатIыхьанышъ, зы хэупкIапIи фырамыгъэшIэу, къыпфэсакъхэмэ, ежьхэри зыфэсакъыжьхэзэ, ягухэлъ ущагъэгъозэщт. Умыштэми, пштагъэп аIоу  урагъэмы- сэщтэп. Бэ шIэн, макIэ шIэн, узщеуцолIэн чIыпIэ узифэрэм, отIогъагъи аIонышъ, шъабэу къыпфадзыжьыщт. Аущтэу зымыхъурэм, псэ хьафкIэ укъаутIэсхъынышъ, шъэф зэхэухъытагъэкIэ афэмыдэгъагъэм урагъэуцолIэжьыщт». Ар бзэ хабзэм ылъэныкъокIэ политикэ псэу, ащ узэзэгъын, адыгэ лъэпкъыр бзэм зэрэфэсакърэр, къапIорэми къызэрэпIорэми уазэрэфэсакъын фаер къызэрэдилъытэрэр къыхэщы.


А хабзэхэр Къэншъаорэ ыкъорэ язэдэгущыIакIэ ылъапс. Ежь ятэ зэгорэм Къэншъао къызэрэдэгущыIэщтыгъэм фэд джы ежь къом зэрэдэгущыIэжьрэр – лIакъом ихабзэхэм зэпыугъо афэхъугъэп. Ятэу хьаджэм къыриIожьыгъэмрэ ежь нэузырэу ыштагъэмрэ Къэншъао къом къыфеIуатэ: ятэ къыIожьыгъэмкIэ, Къэншъао Чабэм кIоныр мытэрэзэу ары, зы унагъо хьэджитIу исынэу щытэп, «бжьэматэм бжьэпщитIу дэзэрэгъэсышъурэп», «чъыгыкIэм иапэрэ лъапсэ дэчъэх гуаупкIэу хабзэшъ»,– ыIуи къыриIогъагъ, – «паIо щыгъынэу апэ жъугъотырэм уигухэлъышIу (Чэбэ кIоныр) осыетэу сфеIожь, зы хьэджэ гъэшIэгъу уж къэс тлъэпкъ хьаджэ къыхэтаджэмэ, тлъапсэ нахь пытэнэу къысшIошIы». Бзэу ахэр къызэрэIуагъэм икъэбзагъэрэ мэхьанэу кIоцIылъымкIэ уехъырэхъышэнэу щытэп. Ятэжъ Iулъыгъэ бзэу ятэ къызэрэгущыIагъэр Алкъэс пытэу къыубытыгъ: «— ЗэрэхъурэмкIэ, тят, ... Хьаджэмыкъомэ яятIонэрэ чъыг лъэпсэ дэчъыр сэры». Гъэсэпэтхыдэхэр къыфишIы- гъэх, ШэрэлIыкъохэри зыщимыгъэгъупшэнэу, ау «Хьаджэмыкъохэр ашъхьэджэ псэугъэх, сыфаеп зыгорэм укIони, ыкIыб удэуцоным...». КIэлэпщым къыIожьыгъэ- хэри джаущтэу щэчыгъэхэу, угупшысыхьагъэхэу щытых: «Хьау, тят, мыхъун зи къысэпIуагъэп. Чэбэ кIонымджэ джыдэдэм джэуапыгъо сыпфэхъунэу сыщытэп, емыкIу къысфэмышI, сегупшысэмэ, джыри зэ тызэIукIэн»  — дипломатие иным ипротокольнэ жабзэ зэрэгъэпсыгъэм фэд – хэпхын хэлъэп, хэплъхьани щыIэп. Пщышхори ащ лъэшэу рырэзагъ.


Адыгабзэм къырыпIон умылъэкIын щыIэп – джары МэщбашIэм бэшIагъэ шIошъ хъугъэр. Арэущтэу хъуным фэшI ащ ышIагъэр макIэп. «Бзыикъо зау» зыфиIорэми ар къыхэщы – цIыф зэхэтыкIи, шэн зэфэшъхьафи, гурышэ ин зэтекIхэри, природэм идэхагъи, шIулъэгъум илъэгагъи. Тамбыр шIу ылъэгъурэ Цицарэ фэгъэхьыгъэ къэбархэу зэхихрэмэ уагъэгушIопэнэу щымытми, ар псаоу зэрэщыIэр ыгукIэ шIошъ хъугъэ хьазырми, Тамбыр ахэмэ «агъэнэшхъэигъэу, хагъэщэтыкIыгъ, щымысышъоу тэджи, шъхьаныгъупчъэм Iухьагъ. Тыгъуасэ елъытыгъэмэ, тыгъэм иджэрджэрыгъэ непэ нахь къэлъэгъуагъ: осэу ыгъэжъужьрэмэ псыкъочъ макъэр арыти, тамэ агуигъэкIагъ. ТыгъэуапIэ тхырекIокIхэм хьалъэгу-хьалъэгоу чIыпцIэр къачIигъэплъыгъ, мэз пцIанэу къэлъагъорэми чъыIамэр къыхэужьрэп. Гъатхэр къэмылъэгъуагъэу, ымэ къэмыугъэми, ар зэрэмычыжьэр чIылъэм зэхешIэ, тыгъэм иIуплъэ къыуеIо». Дунаир гъатхэм зэрэдэкIэжьрэр поэтическэу дахэу, уиумэхъэу усакIом къетхы, ар къызэриIон гущыIэ-псэлъэ хъарзынэхэр къегъотых. Гъатхэм идэхагъэ къыIон закъом фэшIэп мырэу сурэт дахэр къызыкIитхырэр – ар лIыхъужъым ыгу щышIэхэрэм атефэ, яджэмэкъэ шъыпкъэу мэхъу. Ащ дунайри цIыфыри зэдэгупшысэхэу, зэгурыIожь-зэфэхьа- лэлхэу ешIых.


Бзэ дахэ пIумылъэу, шэн-зэхэтыкIэ дахэр зепщэн плъэкIыщтэп. Мо шъуеплъ нахьыпэм адыгэмэ язэдэгущыIэкIэ-зэхэхьакIэ зыфэдагъэр: «Мэлэхъо лIыжъым шыуищыр кIэрыхьагъ.


–Бэбэжъ, гъэтапсэ уимэл Iэхъогъу,— Сэбэхь сэлам ыхи, шым къепсыхыгъ, адрэхэми заулъэсыгъ.


–Тхьашъуегъэпсэу, сикIалэх, шъукъеблагъ, шъухьакI шъо, чыжьэу шъукъе- кIы. Шъуисэлам хыкIэкIэ Шапсыгъэ хэгъэгу шъузэрэщыщыр нафэ, сибгъагъи благъэ. Ныоми мэлкъуае рихыгъакI.


–Тхьауегъэпсэу, бэбэжъ. Тэ джыри гъогу чыжьэ зэпытчын фае. ЕмыкIу къытфэмышIыщтмэ, зыгорэкIэ тыкъыоупчIы тшIоигъу.


–КъашъуIо, сышъушъхьапэнэу сшIэмэ, сигопэщт.


– Шыу куп зэблэкIыкIэм тыщыбгъэгъуазэ тшIоигъуагъ.


– Шыу куп зэблэкIыкI пIуи? Пый зэблэкIыкIа, хьауми мамыр зэблэкIыкIа?.. Шыу куп, сикIалэхэр, къышъупэкIафэмэ, мамыр зэблэкIыкIэкIэ мары шъуазэрэблэ- кIыщтыр: Iэ джабгъу IэтыгъэмкIэ сэлам шъухызэ, яджабгъу тэмэпкъкIэ шъуябгъу- кIощт. Сэламынчъэу сэмэгубгъу екIокIыр  – пый хьэрам зэблэкIыкI.


–Тхьауегъэпсэу, бэбэжъ, – псэлъыхъохэр шэсыжьыгъэх.


–Шъори тхьашъуегъэпсэу, сикIалэх, адыгэ шыу зэблэкIыкIэр зэрэшъумы- шIэрэр шъушъхьэ ешъумыпэсыжьэу упчIэжьакIо садэжь шъукъызэрэIухьагъэмкIэ. Алахьэм шъузфежьагъэр къыжъудегъэхъу, лIы шъухэкIынэу сышъоплъы. Джырэ ныбжьыкIэхэм шъо шъушIагъэр ягъэшIэгъуай, амышIэри ашIэу анапшIэ тыралъхьэ.


Чэпэ зэхэогъум уахътэр нэмысыгъэу Инджыдж гъунапкъэр зэпачи, шыуищыр Адыгэхьаблэ дэхьагъэх. Цицарэ къазэрэфигъэпытэгъагъэу, Лацэ дэжь дэмыхьэхэу Нэрдэм мэлахъом бысымкIэ екIолIагъэх. Шапсыгъэ-абдзэхэ хьакIэхэр Нэрдэм къызелъэгъум, дунаир фимыкъужьэу анахь мэл пщэрыр къафзэIихыгъ. Чэщыбг кIахэ нэс фэкъолI куп хьакIэщым щызэхэсыгъ. НэмыкI хэгъэгу укъикIыгъэу яфэкъолI щыIакIэ зэрамыгъашIэ мэхъуа, къыкIэупчIагъэх.  


– Фэ фидей елъытамэ, хьашIэхэ, олэи дэ дидей Iохур шъымхъатэ, – чэщ щысым кIэух фэкъолI анахьыжъым къыфишIыгъ, – пшъыхэр сэ схоIохкъым, оркъхэм дишъхьар фIашхыкI... Шъхьадж иунэ жэм лъакъо, дэ диунэр дышъэ унэ зэрэжаIэу накIо дывгъэкIож, хьашIэхэри гъогу къытешIахэ, зэрагъэпсэху. Фиджэщ фIы охъу, хьашIэхэ. Тхьам жиIэмэ, пшъэддей тызэрэлъэгъунышъ».


Бзэу аIулъым идэхагъи, язэхэтыкIэ Iушыгъэ-хъарзынэшыгъэу хэлъри, амакъэ зэрэгъэуцугъэ-рэхьатыгъи зэкIэ мыщ къыхэщы, сатыр заулэм джащ фэдэ гущыIэ кIочIэшIу зыдиIыгъ. Ярэби, сыдэу дахэу мы тижъхэр зэхэтыгъэха ахэмэ уагъаIо, узыфэхъопсэн Iофэу блэкIыгъэ лIэшIэгъумэ ахэлъыгъэр бэ. Ар къэзыгъэнагъэмэ Мэщбэш1э Исхьакъ ащыщ, ащыщ къодыеп: ижъырэ адыгабзэм бзэ баигъэу хэлъыгъэр ащытэлъэгъу итхылъхэу «Рэдэди», «Мыжъошъхьалми», «Адыгэхэми», «Хъан-Джэрыий» – ытхыгъэ пстэуми. Адыгабзэм кIочIэшхо зэрэкIоцIылъыр нафэ ащ къытфишIыгъ.

